
ARABAKO ERRIOXARI ETA ARABAKO TXAKOLINARI BURUZKO 2020-2021 MAHASTI KANPAINAREN AZKEN TXOSTENA UZTA BIKAINA, HELTZEAREN AZKEN FASEETAN METEOROLOGIA EZIN HOBEA IZAN DELAKO
ARABAKO ERRIOXA
Ekaitz atlantikoen zirkulazioak ura eta ohikoa baino tenperatura hotzagoak ekarri zituen 2020ko urrian, azaroan ez bezala; izan ere, azaroan, antizikloiek lainoak eta prezipitazio txikiak eragin zituzten Ebro ibarrean. 

Negua ez zen bere horretan iritsi abendura eta urtarrileko lehen egunetara arte. Urtarrilaren 6tik aurrera, depresio sakon bat (Filomena) Espainia osoan sartu zen, eta Arabako Errioxan ura eta elurra utzi zituen kota baxuetan. Gertakari horren ondoren eta negua amaitu arte, tenperaturak altuak izan ziren, euririk gabe. Hori guztia kontuan hartuta, Arabako Errioxako neguko urtaroaren balantzean prezipitazioak normaltasunaren barruan egon ziren, eta tenperaturak leunak izan ziren. Urtarrilean eta martxoan, bi hotz olatu baino ez ziren nabarmendu. 

Udaberria oso lehorra izan zen Arabako Errioxan, batez ere apirilean. Prezipitazio metatuak urteko sasoi horretan ohikoa denaren ia erdia izan ziren. Batez besteko tenperaturei dagokienez, apirilean eta maiatzean freskoak izan ziren, gehiegizko berorik gabe.
Labore gehienak E egoeran zeudenean (orri luzatuak), apirilaren hasieran eta erdialdean, erradiazio izozteak gertatu ziren, eta kalteak eragin zituzten, batez ere  eremu berankorrenetan eta sakan eta ibarbideetan. Mahatsondo batzuetan ekoizteko gaitasuna zuten aihen berriak ernaldu baziren ere, izozteak errendimenduak murriztu zituen, batez ere Arabako Errioxako mendebaldean -Bastida eta Gatzaga-, baina baita Eskuernaga, Guardia, Eltziego, Navaridas, Leza, Oion, Iekora, Kripan, Lantziego, Bilar eta Mañuetan ere. 

Apirileko eta maiatzeko ur eskasiaren ondoren, maiatza amaieran eta ekaineko lehen egunetan ekaitzak izan ziren Arabako Errioxako eremu handi batean, txingorrarekin batera. 

Bere larritasunagatik, ekainaren 3ko eta 4ko ekaitzak nabarmendu behar dira. Ebroko haranean ekaitzen segida bat izan zen, eta ur prezipitazioak eta txingor prezipitazioak izan ziren. Zenbait puntutan metro koadroko 50 litrokoak izan ziren ordu erdian. Urak lur asko herrestan eraman zuen, eta bideak eta azpiegiturak kaltetu zituen; hala, urez beteta geratu ziren uharrak eta behealdeko eremuak. Gainera, harri jasaren ondorioz, ia hostorik gabe geratu ziren mahatsondo batzuk, eta, ondorioz, aihenak kaltetu ziren eta mahats mordoak gutxitu. Kalte garrantzitsuenak Lapuebla eta Campillar artean gertatu ziren, batez ere Guardiako parajeetan, baita Iekora, Gorrebusto, Lantziego (Binasperi, batez ere), Bilar, Oion eta Moredan ere. Gutxienez 100 hektareatan gertatu zen erabateko ezbeharra ekoizpenean, eta beste 300-500 hektareetan intentsitate ezberdineko murriztapenak gertatu ziren.
Ekaineko ekaitzen ondoren, uda oso lehorra izan zen ekainetik irailera bitartean, ia ur tantarik gabe; beraz, 2021eko mahats bilketa atzerapen fenologiko txiki batekin hasi zen; espero zen uzta ona izatea kalitateari dagokionez baina errendimendu mugatuarekin. 

Arabako Errioxan, lehenengo mahats mordoak iraileko bigarren astean sartu ziren upeltegietan, hilaren hasieran euria egin ostean. Une horretan, urak harrera ona izan zuen, mahats mordoak osasuntsu eta solte baitzeuden, eta lehorteak lerma-lerma eginda utzitako aleak garbitu eta loditu baitzituen. 

Kanpoko barietate goiztiarrenen lehen mahats mordoak baino moztu ez zirenean, euria egin zuen berriro, eta, horren ondorioz, berriro geroratu behar izan zen bilketa. Iraileko azken astera arte ez zen mahats bilketa orokortu Arabako Errioxan, eta bilketa selektiboak egin ziren ontze prozesu onenera iritsitako mahastietan. Une horretan, mahasti kargatuenetan botritis agerraldiren bat izan ezik, mahatsa osasuntsu zegoen. Hala ere, upategi batzuek, baldintza okerragoak aurreikusten zituztenez, arrisku handieneko lursailetan mahatsa biltzea erabaki zuten.
Urrian hasita, beste ur ekaitz batek ere bilketa eten zuen. Hezetasunik gabeko lurrak eta mahatsondoek ondo asimilatu zuten eroritako ura. Egunez egon ziren tenperatura leunek eta iparraldeko brisek oro har mahatsa osasuntsu mantendu zuten.
Baldintza horiei eta egunaren eta gauaren arteko alde handiko tenperaturei esker, mahatsaren ontzea emeki-emeki burutu zen. Horrek urriko lehen hiru asteetan Arabako Errioxako eremu osoan bilketa selektiboa eta jarraitua egitea ahalbidetu zuen. Urriko lehen hamabostaldian, berdin moztu zen tempranillo zein viura; izan ere, 2021ean, euriteen ondorioz, ia bateratu egin da barietate horien heltzea. 

Urriaren 4tik 17ra bitartean mahats bilketa areagotu egin zen, eta mahatsa baldintza onenetan jaso zen mahastietan aukeraketa eginda, baina astebete geroagora arte ez zen kanpaina amaitu Arabako Errioxako mendebaldean eta mahasti garaienetan.
Laburbilduz, 2021eko mahats bilketa ia azarora arte luzatu zen, eta gorabeherak ere izan zituen, meteorologia aldakorra izan zelako, hainbat eurialdi izan baitziren. Hala ere, amaiera goxoa izan zuen, mahatsak bere ziklo osoa egin ahal izan zuelako, oro har, osasun ezin hobearekin. 

	Kontseilu Arautzailearen datu ofizialen arabera, Arabako Errioxako upeltegiek ia 96,5 milioi kilogramo mahats bildu zituzten 2021ean, 2020ko uztan baino apur bat gehiago, azken hori ere bolumen txikikoa izan baitzen; horietatik 77,9 milioi kilo Arabako Errioxako mahastietan ekoiztu ziren, 70,9 milioi mahats beltz eta 7,0 milioi zuri.
2021eko mahats bilketa honetan, ohi baino luzeagoa, mahatsa oro har oso osasuntsu sartu zen upeltegian, kolore nabarmenarekin, 2020ko uztakoak baino areago oraindik, ordukoak ere kolore nabarmena zuen arren. 
2021eko uztako ardoei egindako lehen dastaketek itxaropena ematen dute: kolore nabarmeneko ardoak, oso aromatikoak eta tanino biribilak. Mahatsa astiro eta arian-arian ondu da, hainbat arrazoi direla-eta: irailetik bota duen ura, tenperatura epela egunez eta freskoa gauez eta osasun aparta.
Pandemiaren ondorioz izandako gertakariei dagokienez, COVIDaren bigarren kanpaina gorabeherarik gabe igaro da, aurreko kanpainan izandako esperientziari eta ezarritako protokoloen jarraipen zorrotzari esker. Hala ere, ohiz kanpoko egoera horretan langileen kudeaketak dakartzan zailtasunen, mahatsaren prezio aurreikuspenen eta eskulana gero eta urriagoa izatearen eraginez, handiagoa izan da, aurreko kanpainan gertatu zen bezala, mahats biltzaile mekanikoarekin bildutako mahastien azalera.



ARABAKO TXAKOLINA
Aiarako haranean negua oso beroa eta oso hezea izan zen; udaberrian, berriz, prezipitazioak ohi baino txikiagoak izan ziren, tenperaturak bezalaxe, eta izotza egin zuen martxoan eta apirilean. Udako ekaitzek ez zuten eraginik izan, Arabako Errioxan bezala, Arabako txakolinaren eremuan.
Mahastia apur bat aurreratuta loratu zen, osasun egoera oso onean, baina mahats lagin eskasarekin. Ordurako, udaberriko izozteengatik mahats mordoak murriztu zirela ikusi zen, mahastia punta berdeko egoera fenologikoan baitzegoen.
Arabako Errioxan bezala, ia hiru hilabetez (ekainetik irailera) prezipitaziorik gabe egon ondoren, iraila euriarekin hasi zen eta, tarteka, euria egiten jarraitu zuen urriaren hasierara arte. Egun horietan hasi zen mahats bilketa Aiaraldean, 2020ko kanpainan baino bi aste beranduago. 

Iraileko euriteek, oro har, ez zuten kalterik eragin fruituaren kalitatean, eta alea loditu zenez, etekina handitu egin zen. Etekina murriztuta zetorren, udaberriko izozteen ondorioz.
Mahats bilketa azaroaren lehen astearen amaierara arte luzatu zen, zeinean Hondarrabi Beltzako azken ardo beltzaren mahats mordoak bildu baitziren, eta egun horietarako mahats bilketa berantiarreko ardoetarako mahatsa baino ez zen geratu. 

Bolumenari dagokionez, 2020ko uztaren oso azpitik egon da, errekor absolutua izan baitzen ordukoa. Hala ere, kalitate handikoa izan da, eta horrek, zalantzarik gabe, ardo handiak emango ditu. Arabako Txakolina JDren ekoizpen datuak 450.000 kg mahats inguru izan dira, 2020an bildutakoa baino % 40 gutxiago, ia Araban jasotzen den txakolin kopuruaren berdina. 

Orain arte dastatu diren Arabako txakolin ardoak usaintsuak eta frankoak dira, eta osagaien oreka ona dute; horrek kalitate handiko uzta ekarriko du. 

